
GOUVÈNÈ CUOMO ONORE MEMWA AK EWOYIS PONPYE KI MOURI  
  

Pwoklamasyon ki deklare Jounen Apresyasyon Ponpye ak Semèn Prevansyon 
Dife anlonè ewo ki tonbe yo disponib isit la ak isit la  

  
  
Jodi a, Gouvènè Andrew M. Cuomo te anonse yo pral ajoute 118 non nan Moniman 
Ponpye ki Mouri nan Eta New York la ki nan Empire State Plaza pou onore memwa ak 
ewoyis gason ak fi brav ki te mete lavi yo an danje pou pwoteje sitwayen New York yo. 
Pami 118 Nouyòkè yo ajoute nan Moniman an jodi a, 114 ponpye te soufri blesi ak 
maladi alaswit aktivite sekou yo te fè apre evènman trajik 11 Septanm 2001 yo nan Vil 
New York.  
  
Nou p ap janm bliye gason ak fi plen kouraj ki sakrifye lavi yo pou pwoteje pèp eta sa 
a”, Gouvènè Cuomo te deklare. “Lè nou ajoute 118 Nouyòkè nan Moniman Ponpye ki 
Mouri yo, nou remèsye fanmi ak pwòch gason ak fi brav sa yo, epi nou onore eritaj yo 
pou plizyè jenerasyon.”  
  
“Moniman Ponpye ki Mouri yo onore gason ak fanm ki te fè fas ak danje ou pa ka 
imajine e ki te reponn ak sa ak kouraj enkwayab”, Gouvènè Adjwen an Kathy Hochul 
te deklare. “Ane sa a, non sèlman n ap ajoute kat non nan moniman sa a, men n ap 
ajoute tou non 114 ponpye blesi ak maladi te pote ale nan kontrekou 9/11. Chak nan 
istwa yo se yon testaman pou ewoyis ki fè pati lavi kotidyen moun ki reponn apèl e ki 
mete inifòm yo.  
  
Gouvènè Adjwen Kathy Hochul ak lòt ofisyèl nan eta a te rekonèt 118 moun plen kouraj 
sa yo nan 20yèm Seremoni Komemoratif Anyèl pou Ponpye ki Mouri nan Albany yo jodi 
a, nan kad Jounen Apresyasyon Ponpye ak Semèn Prevansyon Dife a. Ou kapab jwenn 
moun yo ajoute sou mi a ane sa a anliy isit la.  
  
Avèk ewo sa yo ki ajoute a, Moniman Ponpye ki Mouri yo onore kounye a, 2,524 moun 
ki te pèdi lavi yo nan travay yo. Moniman Ponpye ki Mouri yo, ki te konsakre nan lane 
1998, onore memwa ak valè ponpye New York ki mouri nan moniman an pandan 
Semèn Prevansyon Dife a chak ane. Moniman an rann omaj a plis pase 100,000 
ponpye Eta New York ki mete lavi yo an danje chak jou.  
  

https://www.governor.ny.gov/sites/governor.ny.gov/files/atoms/files/Firefighter_Appreciation_Day_2017.pdf
https://www.governor.ny.gov/sites/governor.ny.gov/files/atoms/files/Fire_Prevention_Week_2017.pdf
http://www.dhses.ny.gov/ofpc/memorial/documents/2017-fact-sheet.pdf


 

 

Nan seremoni jodi a, Gouvènè a te emèt de pwoklamasyon pou onore ponpye 
pwofesyonèl ak ponpye volontè eta yo, lè l fè jounen madi 10 Oktòb la vin Jounen 
Apresyasyon Ponpye e semèn 8-14 Oktòb la kòm Semèn Prevansyon Dife.  
  
Nan ane 2016, depatman ponpye nan tout eta yo te reponn a 1,514,421 ensidan 
apwoksimativman – anviwon 4,149 ensidan chak jou, 173 ensidan pa è, epi 
apwoksimativman 2.88 ensidan chak minit.  
  
“Moun n ap onore jodi a te demontre vre sans kouraj ak bravte devan 
advèsite”, Komisè Divizyon Sekirite Enteryè ak Sèvis Dijans Eta New York lan 
(Division of Homeland Security and Emergency Services), Roger L. Parrino, Sr., te 
di. “Nou rasanble kòm Nouyòkè jodi a pou onore memwa yo epi pou remèsye 
devouman yo a devwa yo. Nou p ap janm bliye sakrifis yo.”  
  
John J. Flanagan, ki se Lidè Majorite Sena a, te deklare, “Jou solanèl sa a, nou 
reyini pou sonje ak rekonèt gason ak fi brav ki fè sakrifis iltim nan pou Nouyòkè parèy 
yo. Pandan n ap onore eritaj yo, n ap kriye tou avèk fanmi ak zanmi yo kite dèyè yo. 
Chak non ki ekri sou mi sa a - tout 2,524 yo - reprezante ewoyis moun ki pèdi lavi yo 
pandan y ap eseye ede lòt. Yo reprezante sa ki pi bon nan New York epi nou p ap bliye 
kouraj yo.”  
  
Pòtpawòl Asanble a, Carl Heastie te di, “Jodi a epi chak jou, n ap onore anpil ponpye 
brav ki te bay lavi yo pandan yo t ap sèvi kominote yo. Dezenteresman yo sove yon 
pakèt lavi epi bay chak nan nou lespri trankil lè nou konnen yo la pou nou ak pwòch nou 
yo lè gen danje. Anpil nan moun n ap nore jodi a te sèvi non sèlman kominote yo, men 
nasyon nou an tou nan youn nan jou pi tris li yo epi yo te fè sakrifis iltim nan pou kouraj 
yo. Menm si sa p ap janm posib pou nou remèt yo sa, n ap kontinye onore memwa yo 
epi pèpetye eritaj yo.”  
  
Lidè IDC Sena a Jeffrey Klein te deklare, “Nou p ap janm bliye bravte ak devouman 
moun sa yo ki te tèlman renmen Nouyòkè yo, yo te sakrifye lavi yo. 20yèm Selebrasyon 
Komemoratif Ànyèl pou Ponpye Eta New York yo fè omaj a moun pi brav nou yo ki te 
mouri nan egzèsis fonksyon yo epi li se yon rapèl ewoyis ak sèvis premye entèvenan 
nou yo.”  
  
Andrea Stewart-Cousins, ki se Lidè Demokratik Sena a, te deklare, “Ponpye New 
York yo se ewo toutbon. Kòm lòt moun ap kouri soti nan bilding yo kap boule, yo kouri 
pou sove lavi, pwoteje pwopriyete epi ede kòlèg Nouyòkè yo. Nou dwe onore ponpye yo 
ki te peye pri final la epi sonje yo pou kouraj ak angajman yo. Nou gen yon gwo dèt 
anvè tout ponpye yo nan eta nou an; yo vrèman gen plis kouraj nan New York.”  
  
Administratè Ponpye Eta New York (New York State Fire Administrator), Francis 
“Skip” Nerney, te deklare: “Chak mwa Doktòb, nou rasanble devan Moniman Ponpye 
ki Mouri yo nan Albany pou ofri remèsiman nou bay tout ponpye New York ki mete lavi 
yo an danje chak jou pou pwoteje kominote nou yo. Onon gason ak fi Biwo Prevansyon 
ak Kontwòl Ensandi Eta New York la (New York State Office of Fire Prevention and 
Control), m ap ofri ponpye parèy nou yo, zanmi ak fanmi sa n ap onore ane sa a, epitou 
sa nou te onore nan ane ki pase deja yo, soutyen ak lapriyè.”  
  



 

 

Prezidan an Chèf Asosyasyon Ponpye Eta New York (New York State Association 
of Fire Chiefs), John P. Sroka, te di, “Jodi a, nou rasanble devan Moniman Ponpye ki 
Mouri yo pou sonje frè ak sè nou yo ki tonbe epi ki fè sakrifis iltim nan - bay lavi yo. N 
espere omaj jodi a ap yon sèten fason ofri konsolasyon ak rekonfò non sèlman bay 
pwòch yo, men epitou bay fanmi ponpye yo a. Sakrifis ak devouman yo dwe sèvi kòm 
yon egzanp ideyal pou nou tout.”  
  
Kenneth Pienkowski, Prezidan Asosyasyon Ponpye Eta New York la (Firemen’s 
Association of the State of New York) te deklare, “Jodi a n ap rann omaj a moun sa 
yo ki te pèdi lavi yo nan egzèsis fonksyon yo, yon rapèl tris danje ponpye yo konfwonte 
chak jou nan yon monn ki toujou ap chanje. N ap di fanmi moun sa yo nou pèdi yo, nou 
p ap janm bliye sakrifis pwòch nou yo. M ap fè nou konnen n ap pèpetye memwa yo 
chak jou pandan ponpye parèy yo ap ede Nouyòkè ki nan bezwen yo.”  
  
Samuel Fresina, Prezidan Asosyasyon Ponpye Pwofesyonèl Eta New York la 
(NYS Professional Fire Fighters Association), te deklare, “Onon Asosyasyon 
Ponpye Pwofesyonèl Eta New York la, nou onore memwa frè ak sè nou yo ki tonbe, ki 
pèdi lavi yo nan sèvis pou tout Nouyòkè. Nou p ap janm bliye bravou ak sakrifise yo nan 
kad travay yo. Y ap viv a jamè nan kè nou.”  

